
Plastikozko poltsen azken egunak

Plastikozko poltsen erabilera gutxitzeko neurriak hartzen ari dira Hego Euskal Herriko hainbat supermerkatu eta denda.
Ipar Euskal Herrian ia ez dira erabiltzen, eta urtarriletik debekatuta egongo dira. 

Ibai Maruri - Bilbo 
Ohiturak poliki-poliki aldatu egiten dira, urteen joanean. Hori da bizilegea. Azkenaldian, baina, egunerokotasunari lotutako hainbat joera lege bidez aldatzeko erabakia hartu dute gobernuek, kaltegarriak direla iritzita. Orain, plastikozko poltsak gutxitzeko, horien erabilera mugatzen duten araudiak onartu dituzte zenbait estatutako parlamentuek. 

Aurreneko herrialdea Irlanda izan zen. 2002an zerga berri bat sortu zuten. Herritarrek supermerkatuko kutxatik igarotzerakoan poltsa bakoitzeko 33 zentimo ordaindu beharko zutela erabaki zuten. Neurria ezagutarazteko publizitate kanpaina handia antolatu zuen Gobernuak, eta astebetean plastiko kontsumoa %94 gutxitu zuten. Txina, Italia, Danimarka eta Suitzak ere neurri bereziak hartu dituzte, helburu hori erdiesteko. 

Euskal Herrian oraindik legeak ez dira indarrean sartu. Lapurdin, Nafarroa Beherean eta Zuberoan 2010etik aurrera debekatuta egongo dira biodegradagarriak ez diren poltsak erabiltzea. Araban, Bizkaian, Gipuzkoan eta Nafarroan, berriz, datorren urterako kontsumoa erdira jaitsi behar dela dio legeak, eta 2015a baino lehen erabat desagertu beharko luke. Hainbat supermerkatu hasi dira neurriak hartzen, debekua indarrean sartzen denean beren enpresa eta bezeroak egoera berrirako prest egon daitezen. 

Hego Euskal Herrian orain ari dira ekimen berriak gauzatzen. Carrefour izan da urrats handiena egin duena. Iraila hastearekin batera Araba, Bizkai eta Gipuzkoako supermerkatu eta hipermerkatuetan plastikozko poltsak banatzeari utzi diote. Atzotik bi aukera ditu erosleak: behin eta berriz erabiltzeko poltsak eskuratu edo biodegradagarriak diren poltsak erosi bost zentimotan. 

Jon Redondo da Oiartzungo Carrefour hipermerkatuko zuzendaria (Gipuzkoa). Haren esanetan, duela hilabete eta erdi hasi ziren honekin guztiarekin. «Behin eta berriz erabiltzeko poltsak banatzen hasi ginen bezeroen artean. Irailetik aurrera zer egingo genuen azaltzen genien. Egia esanda, hasieran bagenuen beldur apur bat. Ez genekien nola hartuko zuten. Baina, oro har, nahiko ondo erantzun dute». Beste hilabete pasatxo jarraituko dute behin eta berriz erabiltzeko poltsak doan banatzen. 

Behin kanpaina amaituta, poltsa horiek 50 zentimoren truke salduko dituzte. Beste aukera bat patataz edo artoz egindako plastikozko poltsa biodegradagarriak eskuratzea da. Horiek bost zentimo balio dute. Carrefourrek Nafarroan dituen supermerkatuek urrian egingo dute ekimen horrekin bat; hala ere, oraindik egun zehatza erabaki gabe dago. 
Urratsez urrats 

Eroski, berriz, ekainean hasi zen poltsa berrerabilgarriak banatzen. Baina oraindik betikoak ere banatzen ditu. Birziklatutako plastikoarekin egindakoak dira, eta gutxi gorabehera 50 aldiz erabiltzeko balio dute. 50 zentimoren truke eskuratu dituzte bezeroek orduz geroztik. Erabiltzeko balio ez dutenean, beste bat ematen zaie supermerkatuan bertan. 1991n ere antzeko kanpaina bat bultzatu zuten. 

Beste neurri bat ere hartu euskal kooperatibak. Irailaren 10etik aurrera erabiltzen ez den plastikozko poltsa bakoitzeko zentimo bat gutxiago kobratuko zaio bezeroari. Kutxa bakoitzari ezarriko dioten sistema informatikoak kalkulatuko du erositakoaren arabera zenbat poltsa aurreztu diren. Eroskiren aurreikuspenen arabera, Euskal Herrian zein hemendik kanpo dituen supermerkatu guztietan 60 milioi poltsa gutxiago erabiliko dituzte urtean. 

Lidl eta Dia supermerkatuetan aspalditik kobratzen dute plastikozko poltsengatik. Neurri horiekin bezeroek etxetik ekartzea sustatu nahi dute. Alcampok, bestalde, poltsa biodegradagarriak eta berrerabilgarriak banatzen ditu, baina oraindik ez dituzte betiko plastikozkoak kendu. Sabecon, berriz, bi urte daramatzate oihalezko poltsak saltzen, euro baten truke. Oraindik ez dakite zein prozedura jarraitu plastikozko poltsa tradizionalak behin betiko kentzeko. 

Arazoari aurre egin 

Ipar Euskal Herrian, berriz, aspaldi ekin zioten trantsizio prozesuari. Dagoeneko ia denda guztietatik kendu dira plastikozko poltsak. Azken bost urteetan %70 egin du behera kontsumoak. E. Leclerc kateko saltokiak hasi ziren plastikozko poltsak emateari uzten, eta ekimena arrakastatsua izan zela ikusita, gainontzekoek ere bat egin zuten. 15 zentimo inguru balio dute behin baino gehiagotan erabiltzen diren poltsek. Betikoak baino gogorragoak eta handiagoak dira. 

Plastikozko poltsa arruntek gero eta erabilera gutxiago izaten dutela salatu du Greenpeace talde ekologistak. Alegia, orain arte ohikoa zen supermerkatutik etxera ekarritakoak gorde, eta, gerora, horien beharra zegoenean berriz erabiltzea. Adibidez, zakarra botatzeko aproposak diren poltsa handien ordez supermerkatukoak erabiltzen dira familia askotan, txikiagoak direlako etxean izateko. Hala ere, azken urteetan supermerkatuek poltsa finagoak egiteko joera izan dute, eta erraz apurtzen da. Hala, bada, horien berrerabilpena asko gutxitu da. 

Gehiegizko kontsumo horrek sortzen duen arazoa ez da edonolakoa. Bakoitzak bere buruari erreparatuz gero ikus daiteke zenbatekoa den poltsa horien kontsumoa. Gutxi gorabehera, herritar bakoitzak egunean poltsa bat kontsumitzen duela diote estatistikek. Eta erabili ditugun plastikozko poltsa horietatik %10 baino ez dira birziklatzeko zakarrontzietara botatzen. Gainontzekoak zabortegi arruntetan amaitzen dute. Eta itsasoetan dagoen kopurua ere azpimarratzeko modukoa da. 
Itsasoa, zabortegi 

Arazoa zenbaterainokoa den ulertzeko, hona bi datu. Batetik, kontuan hartu behar da petrolioarekin egindako plastikoa ez dela erraz degradatzen. Laurehun urte inguru behar ditu degradazio prozesua burutzeko. Kasu batzuetan, are gehiago. Eta, gainera, kutsagarria da. Gaur egun, degradagarriago egiten duten osagaiak gehitzen hasi dira plastikogintzako hainbat enpresa. Halaber, patata edo artoa erabilita biodegradagarria den plastikoa sortzen hasi dira. Horiekin egindakoa, baina, betiko plastikoa baino dezente garestiagoa da. 

Beste alde batetik, NBE Nazio Batuen Erakundeak ezagutzera emandako informazioa ere larria da: ur gazi kilometro koadro bakoitzean, gutxi gorabehera 18.000 plastiko ale daude ur gainean norabide jakinik eta inoren kontrolik gabe. Mediterraneo itsasoa da munduko plastiko biltegi handiena. Arrainak ito egiten dira, digestio aparatua plastikoz betetzen zaielako. Hegaztiek arrainak direlakoan irentsi egiten dituzte. Hala, milaka heriotza eragiten ditu plastikoak. 

Zenbakitan

400


Degradatzeko urteak. Plastikozko poltsa arruntek, petrolioz egindakoek, 400 urte behar dituzte degradatzeko. 
Uretan. Kilometro koadroko 18.000 plastiko ale daude. 
Birziklatzea. Erabiltzen diren plastikozko poltsen %10 baino ez da birziklatzeko edukiontzi horietara botatzen. 
Prezioa. Hego Euskal Herrian poltsa degradagarriek 5 zentimo balio dute, batez beste. 

Ipar Euskal Herrian, berriz, 15. 
Epeak. Ipar Euskal Herrian 2010ean ez da plastikozko poltsarik banatuko, legeak aginduta. Hego Euskal Herrian 2015a aurretik desagertuko dira. 

